
divyadeshama NgalAshAsanashlokAH

ದಿವ್ಯದೇಶಮಂಗಲಾಶಾಸನಶ್ಲೋಕಾಃ

ಶ್ರೀಃ
ಶ್ರೀಮಾನ್ ವೇಂಕಟನಾಥಾರ್ಯಃ ಕವಿತಾರ್ಕಿಕಕೇಸರೀ .

ವೇದಾಂತಾಚಾರ್ಯವರ್ಯೋ ಮೇ ಸನ್ನಿಧತ್ತಾಂ ಸದಾ ಹೃದಿ ..

ವಿಧಿವಿಹಿತಸಪರ್ಯಾಂ ವೀತದೋಷಾನುಷಂಗಾಂ
ಉಪಚಿತಧನಧಾನ್ಯಾಮುತ್ಸವಃ ಸ್ತ್ಯಾನಹರ್ಷಾಂ .

ಸ್ವಯಮುಪಚಿನು ನಿತ್ಯಂ ರಂಗಧಾಮನ್ ಸ್ವರಕ್ಷಾಂ
ಶಮಿತವಿಮತಪಕ್ಷಾಂ ಶಾಶ್ವತೀಂ ರಂಗಲಕ್ಷ್ಮೀಂ ..

- ಶ್ರೀ ಸಾರಸಾರಂ - ( ಶ್ರೀರಂಗಂ )

ಪ್ರಶಮಿತಕಲಿದೋಷಾಂ ಪ್ರಾಜ್ಯಭೋಗಾನುಬಂಧಾಂ
ಸಮುದಿತಗುಣಜಾತಾಂ ಸಮ್ಯಗಾಚಾರಯುಕ್ತಾಂ .

ಶ್ರಿತಜನಬಹುಮಾನ್ಯಾಂ ಶ್ರೇಯಸೀಂ ವೇಂಕಟಾದ್ರೌ
ಶ್ರಿಯಮುಪಚಿನು ನಿತ್ಯಂ ಶ್ರೀನಿವಾಸ ತ್ವಮೇವ ..

- ಶ್ರೀ ರಹಸ್ಯನವನೀತಂ - (ವೇಂಕಟಾದ್ರಿಃ)
ವರದ ವಿರಚಯ ತ್ವಂ ವಾರಿತಾಶೇಷದೋಷಾಂ
ಪುನರುಪಚಿತಪುಣ್ಯಾಂ ಭೂಷಿತಾಂ ಪುಣ್ಯಕೋಟ್ಯಾ .
ಸಿತಮುದಿತಮನೋಭಿಸ್ತಾವಕೈರ್ನಿತ್ಯಸೇವ್ಯಾಂ
ಹತರಿಪುಜನಯೋಗಾಂ ಹಸ್ತಿಧಾಮ್ನಸ್ಸಮೃದ್ಧಿಂ ..

- ಶ್ರೀ ತತ್ತ್ವನವನೀತಂ - ( ಕಾಂಚೀಪುರಂ )

ನವನವಬಹುಭೋಗಾಂ ನಾಥ ನಾರಾಯಣ ತ್ವಂ
ವಿರಚಯ ದುರಿತೌಘೈಸ್ತಾಮನಾಘ್ನಾತಗಂಧಾಂ .

ಸಹಜಸುಲಭದಾಸ್ಯೈಸ್ಸದ್ಭಿರಭ್ಯರ್ಥನೀಯಾಂ
ಯತಿಪರಿಬೃಢಹೃದ್ಯಾಂ ಯಾದವಾದ್ರೇಸ್ಸಮೃದ್ಧಿಂ ..

- (ತಿರುನಾರಾಯಣಪುರಂ )

ಶ್ರೀರಂಗದ್ವಿರದವೃಷಾದ್ರಿಪೂರ್ವಕೇಷು
ಸ್ಥಾನೇಷು ಸ್ಥಿರವಿಭವಾ ಭವತ್ಸಪರ್ಯಾ .

ಆಕಲ್ಪಂ ವರದ ವಿಧೂತವೈರಿಪಕ್ಷಾ

ಭೂಯಸ್ಯಾ ಭವದನುಕಂಪಯೈವ ಭೂಯಾತ್ ..

- (ಶ್ರೀ ರಹಸ್ಯಪದವೀ)
ಇತಿ ಶ್ರೀಮನ್ನಿಗಮಾಂತಮಹಾದೇಶಿಕವಿರಚಿತಾಃ
ದಿವ್ಯದೇಶಮಂಗಲಾಶಾಸನಶ್ಲೋಕಾಃ .
ಕವಿತಾರ್ಕಿಕಸಿಂಹಾಯ ಕಲ್ಯಾಣಗುಣಶಾಲಿನೇ .

ಶ್ರೀಮತೇ ವೇಂಕಟೇಶಾಯ ವೇದಾಂತಗುರವೇ ನಮಃ ..

